
  我醫學校卒業e時瞬 ,才22歲爾, 雖然讀冊彼段時間, 真正拍拚; 毋閣醫學e範圍包山包海, 干礁才短短也五冬爾; 有影無夠, 另外嘛噯僎(cuan3)一寡時間 ,去補讀中學e課業, 叨安呢 ,含心敆命拚規晡, 到尾也 ,宛那是讀袂透, 抑閣 ,佇彼个時代, 社會猶未真開化,無 真進步,嗯才咱茲鄉親嗣大,一直逶(ui4)醫學卒業生, 給當作「萬事通,博士博」看待, 另外一方面, 阮即陣人,宛那不吉,迭迭做人敖膨風, 激甲足大形e,「自命不凡」, 毋知天地幾斤重,俗語咧講, 經驗卡贏學問, 叨者者有影哩 !

  落尾也, 佇我服務e中間, 有發生過兩擺e錯誤, 一擺是順家屬e要求, 逶病死診斷書e死亡時間, 給提早填寫, 給通融叨
著; 即擺錯誤, 去互吉田先生, 大大來責罵; 自安呢了後, 我做代誌, 叨真細膩鼎真,開業到呾, 頻若拄著仝款代誌, 叨毋敢閣再通融過去, 嗯才迭迭互人笑講是「鐵齒仔仙」,「老頑固」.

  另外一擺, 有一位鄉長, 要求注射606來治梅毒; 我同情伊遠路頭, 來去返捯硬斗, 自那特別踮病房給注射, 毋閣注無五分鐘呤, 患者遂洶洶面色反白, 規箍人昏倒塗腳兜, 死死迷迷去, 

我看一下, 心肝頭大驚, 趕緊拚落做人工呼吸, 又閣注射大量強心劑急救, 好佳哉, 伊無外久叨睁神矣, 害我緊張驚惶, 凊汗盡拚腳尾僬冷, 彼瞬圍佇現場, 咧看急救過程e人, 攏是尹親戚嗣大, 有影害我卸示卸眾, 面子盡失 .

  有關606注射, 加減嘛有風險; 有時宛那吓出代誌哩 !另外不時有患者, 手股腫歪歪, 拜託給冷敷熱敷, 其中有長短空縫, 看起來嘛是真為難, 嘛是真憂心真煩惱哩, 我剛(daa2)入藥局呤呤, 有捌治療一个老前輩e肺癆病, 彼个年代, 無啥乜好藥材, 干礁有一味Tuberculin注射藥爾爾, 奚是上介讚e辦法, 毋閣最後宛那無效, 遂來往身去,即位先輩有咧開講, 伊在生e時瞬袂曉想 ,卡早少年時, 毀類花天酒地, 深深反悔, 致使講食老身體衰敗, 失神了然, 唉! 「人之將死,其言也善」, 有影後悔甚慢矣 !

  另外有一層悲劇, 發生佇阮仝班e同窗兮, 伊剛卒業呤, 叨不幸去染著傷寒重病, 入院治療, 落尾宛那創袂好勢, 身亡過世; 伊是一位外表清標, 風度翩翩e烏狗兄, 人緣氣魄壹度讚e, 愛穿日本大禮服「羽織袴」, 鼻仔掛金絲目鏡, 真正至揚漂碧; 互咱茲護士小姐, 人人稱羨, 歃(saa4)甲袂講了了安呢甡….尹厝內真好業(額), 聽兮講卒業時, 「衣錦還鄉真光彩」, 嗣大人給辦桌, 宴請貴賓, 又閣搬三工戲來慶賀, 唉 !真不幸, 竟然佇求功名, 完滿成就呤呤, 遂來重病拍損去, 尹厝內大細 ,哀嚎搥心肝, 真悽慘, 講起來人生多苦難,有影感慨萬千 !

  我上尊敬e好友謝銀君, 彰化市人, 做人忠厚老實, 少年時歹命無老父,真有孝老母,有做過小學老師, 逐禮拜六攏毋驚艱苦,

遠路頭, 行路返來奉待母親, 好佳哉 ,落尾也互尹姊夫 ,給幫贊以上, 才捱才有法度來讀醫學校, 彼時日本政府每月日 ,互伊蘭珊(零星)e費用, 干礁箍半爾爾, 伊嘛攏給儉起來, 同窗兮有影無地比, 伊逐工攏寫日記, 字體媠又閣詳細 ,互我真佩服, 阮二人交陪真好 ,情義盡磅逗搭,袂輸生死之交安呢 .

  卒業了後, 伊踮屏東府立病院遐咧服務, 有一擺歇寒, 伊返厝探親e時瞬, 順路來拜訪我, 身軀邊紮一雙新皮鞋, 安呢金晰晰, 我講欲創啥 ?伊講有喜事歡喜代, 返厝娶嫫, 欲來締結良圓緣安呢甡, 我講真恭喜, 無疑悟幾落工了後, 遂天轟地肉變, 伊洶洶染著急病重症, 不幸死亡, 我臹傷心, 去尹兜給弔唁, 返來e時, 紮著一本伊親手寫e日記, 留做紀念, 毋閣1945年3月台南大轟炸e時瞬, 遂去互炸燒了了, 真正拍損有影哩 !

                           33.

  我踮台北停留一冬, 聽兮講, 台南病院內科遐, 有欠醫生, 自那拜託堀內校長來紹介, e瞬呤, 佇隔返年1919 , 才轉去台南病院服務, 彼時e院長是明石真隆博士, 是我上尊敬e日本人之一, 伊是內科專家, 對咱台灣地e風土病真有研究; 伊e著作, 包含有關日本內科全書「瘧疾佮 阿米巴虫」兩篇, 伊做人堅強有氣魄, 對王陽明學說「知行合一」, 哪做哪學(邊學邊做), 是伊做代誌e格調,聽兮講, 伊佇「日本九州帝大」研究e內底, 風聲伊是「學生兼老師」, 風評真好有「師宛那生, 生宛那師」, 互相弓晟, 無親象其他e研究生, 搕袂著叨欲請教先覺老師傅, 家己攏無主張安呢, 伊做人真有志氣拚喟, 無隨便婁喟失禮哩 ! 

台南病院e各科醫長,佇 閒時開講中間,不時吓搪著問題, 硬斗歹解決, 伊拄好佇身邊, 一下暗中聽著呤, 知影奚是本業之外e難題,自那返厝了後, 想閣再想, 研究規晡, 另外閣收集文獻做考證,第二工透早呤, 叨向各醫長報告,伊研究e結論; 逶即个困難問題,三二下手, 叨解決矣; 同仁之間,嘴笑目笑 ,真正謳咾有著,無人講長短腳話, 有影是心服口服.這毋是驚院長e權威地位哩 !...伊而且對台灣人袂看輕,大我15歲, 對我足客氣牽成.

  彼時我少年火氣旺, 無論是門診抑是病房, 攏大心肝, 貪心想欲占權, 來獨霸診斷權安呢, 毋閣我e身份, 干礁是醫務助手爾爾,頂司猶有醫官補, 醫官, 醫長 等等嗣大, 這中間權限分明, 「各有任務」,我干礁吓使抄處方, 問病歷, 簡單檢查爾爾; 袂使擔任治療e空課,唉! 安呢做來做去無心適啦; 落尾也, 尹有答應我一寡要求, 分配淡薄仔病房e患者, 互我診療; 另外佇門診方面, 若有人信任我, 欲來求診者; 嘛吓凍自由處理安呢, 哇! 這真破天荒大開放e好消息哩, 毋閣阿本仔醫護人員中間, 宛那有人甕肚 ,看了莿棘袂爽快, 日本護士中間 ,閣卡有人看甲袂作e, 嘛有人抗命 ,無噯來合作安呢甡 .

  su當時, 我e處境, 真正乏搭, 真正不安, 干礁靠家己e學問能力拍拚, 無咧管外口e經濟困難; 我開始做e時瞬, 月给22箍 ,三冬了後升做醫官補, 擔任判任官, 有制服; 照日本官制,判任官e頂頭是奏任, 敕任, 親任, 每一階層; 又閣有等級, 台南病院e台灣人, 做醫官補者, 內科我是第一个, 外科是王受祿兄, 續落黃金火兄, 耳鼻喉科是陳德智兄, 彼時民主主義漸漸咧夯龜蓋(醞釀)佇病房內,台灣人佮日本仔, 門扇板咧逗袂峇 .

勢面對立袂合和 .

  佇日本人內底, 族群觀念上深, 上介沤搭無理者,奚 叨是耳鼻喉科醫長伊藤某, 佮齒科醫官野谷某,佮事務長鹿沼某, 伊藤e漢草矮扮, 做人押霸, 目空一切, 性地歹癖橫橫搁, 講話粗魯無禮,對患者歹熗熗, 看台灣人閣卡下消無夠重, 野谷e性情佮伊藤仝款歹, 真正是仝公司出品e, 吓凍看做日本軍國主義e標準人物,落尾也, 太平洋戰爭夯起, 野谷擔任防衛團e大卻數, 佮鹿沼事務長尹 孖鹿沼仙, 雙人逗一擔, 青狠歹癖, 心腸押霸欺侮善良, 來造成社會, 真贅悽慘落魄e歹心毒行, 不幸安呢 .

  若講到鹿沼事務長, 伊做人奸詐歹心毒行,扶( po3)懸壓低, 有一擺為著出差e代誌; 對台籍職員大細心, 食人夠夠; 佮我起衝突, 我看甲袂作e, 自那給明石院長投, 伊遂來受着長官e掽丁(批罵)刮洗(遣責), 尾溜也, 明石院長對伊嘛真厭僐, 也叨逐擺 ,頻若欲食中晝e空縫, 伊迭迭吓摩一塔公文入來, 請求批示, 院長叨真無客氣給掃落, 「我袂凍烏白給汝頓印仔, 毋倘趁我無閒莿莿匆促之間,裁決重要e院務 .」

                          34.

  另外一擺, 我佮院長欲去巡視病房, 中間經過事務處呤, 院長笑笑也講, 「汝咁欲看事務長e乏搭款?」, 自那進入事務處問鹿沼, 汝咁知影本院e病床有幾款? 病床有懸有低,懸兮有幾尺? 低兮有幾尺? ,鹿沼即聲印袂出來, 院長叫伊去查清楚,噯趕緊來報, 互伊面子盡卸紅貢貢, 咱明石院長嘛真敖給創治哩 ! 

  伊做人奸巧, 真敖po3坦巴結頂司, 由高木佮堀內二位醫師給牽成, 給提拔; 才有今仔日e地位, 毋閣明石院長看伊下消, 看伊無材調, 「食老袂哺塗豆矣」, 尹孖前紅鹿沼醫師卒業時, 想欲來台南病院服務, 伊嘛無咧給信斗, 無欲給牽成叨是, 另外一層,鹿草事務長,伊食老毋臹樣; 愛行花街柳巷暗間仔, 致使尹夫人起痚怨歎, 尾也精神分裂, 來吊脰自殺, 家庭悲劇, 有影僥悻(悲哀啊) ,想欲潦落即堀, 噯想互伊好勢 !

  彼時瞬, 內科醫局, 伊勢醫長; 做人鈍鈍袂清明, 代誌迭迭好醜肖犮(pua4纏繞不清), 長短厘袂清, 大井醫官, 性地屎桶臭火, 做人真大形歹癖, 噯佮人冤傢, 伊膨風膨逐, 講話全逶鼻空出來, 毋閣另外一方面, 岡本,伊藤, 二位醫師; 奚叨無仝款囉, 尹溫文有禮,真客氣, 真好逗陣, 我佇台南病院食頭路, 自1919至1921年底, 即三年中間,受著明石院長e牽成指導, 醫學佮醫術進步真贅, 對我日後仔 ,家己開業幫讚真大安呢 !

  彼時台南病院, 互人叫做yama(山)病院, 也叨病院e環境, 四箍遴返攏是草埔仔, 逐傢安呢給稱呼, 伊是咱台灣南部上介好e
病院, 茲鄉親嗣大, 真給捧場真給謳咾叨著 ,佇遐做愈久, 安呢名聲愈揚, 我雖然短短做四冬爾爾, 宛那得著真贅人e信賴安呢 .

  明石院長, 真愛讀冊, 伊研究心強; 迭迭咧怨歎, 缺欠研究時間佮經費, 也叨地方性e病院, 宛那是以治療占大頭, 而且伊身為院長, 雜務纏身,卡無時間來做研究, 落尾也,台北醫專吉田教授辭職,佇台北城內開業, 院長想欲接伊教授缺, 毋閣互另外

一个小島教授所阻擋, 小島佮伊, 平平九州帝大出身兮哩 , 小島加懸一年e學長爾 , 毋閣論官位, 小島卡輸勢, 伊心肝頭砧(diam), 嗯才毋願院長進入學校教內科, 致使講明石院長, 心中憤憤不平真嚥氣, 自那返去日本, 就任熊本醫科大學教授, 無外久呤, 升做校長, 伊名聲浮夯, 互學術界真給尊敬叨著 .

  彼个流擺, 佇日本學術界e風頭, 叨頻若大學卒業了後, 除非是留踮研究室工作, 抑無, 欲提名做大學教授e機會真尐, 咱明石仙兮佇台灣赫尼長久, 佇地方上唗跳赫尼遙遠, 照理講伊e學術研究能力, 加減吓夆看輕才着, 無疑講伊返日本了後, 宛那受著學界赫尼歡迎, 實在無簡單, 真正創下特例叨著 !

  病院e護士, 大部份是日本仔少女, 另外少數台灣人,彼時瞬 我拄拄好無對象, 有幾个 阿本仔查某,青春熱情, 對我印象好, 尹強欲趨過來味是(的樣子) ,有一位咒詛(發誓)嫁我了後, 甘願改講台灣話, 穿台灣衫, 來奉承我, 其中有一位上介主動, 上互我著驚兮; 伊是高等女校畢業e檢驗員, 我值夜班e時瞬, 特別登門來亂, 安呢舞東舞西, 膏膏纏囉嗦, 逼我來承諾定婚東西…, 伊自言自語sese唸,手夯二枝番仔火枝, 用火點燒, 來卜前途, 講這是尹鄉里e風俗,真正有靈有聖安呢, 我笑笑也給推辭,唉 !一場鬧劇痚戲, 伊才無啥歡喜行返去 .

  彼時我若有邪念無正經, 也叨即个查某, 早叨互我耍過矣, 乖乖也聽我喚起落 .  …我心肝頭有一个信念, 叨是做人噯專情, 除非有純情,甘 願一世人結合; 抑若無者,叨毋倘烏白攽愛情, 四界去瓊去貿, 安呢是無道德, 毋但對不起自身爾爾 ,

嘛吓來造成日後e麻煩困境, …彼時我瞬猶未訂婚, 毋閣嘛有做過好朋友e月下老人 ,來牽姻緣, 咱這鄭得和兄佮鄭錦治女士吓凍結成連理, 我嘛算有淡薄也功勞哩 !

  第四章   男女交陪戀愛史
          
              35.

  佇茲, 我加減講一寡卡早交女朋友 e故事, 才閣慢慢進入戀愛e歷史, 我佇十三四歲e時瞬, 叨已經有兩性差別e思想, 開始對查某囡仔真欣羨, 彼時阮老父e私塾, 有女學生幾落人, 其中有卡媠e , 頻若互我看著, 心肝頭宛那吓歃(saa5)著, 吓摵(cek心震動)著,毋閣彼時卡少年, 無啥乜邪念貪念, 這中間有一位少女, 迭迭佮我咧憩陶(cuttr 12 )出入, 我嘛不時去尹兜行踏, 有影「兩小無猜」 ,真單純爾爾, 無啥情份哩 !

  尾也, 我去台北讀醫學校了後, 叨真尐見面矣, 一直等到我返來台南病院e時瞬, 才有倘迭迭來交往. 時間早暗無一定, 有寄情書來往, 講起做囡仔時代e心適, 真正懷念安呢, 毋閣我干礁惜友情爾, 並無愛情婚事e想法,… 彼時我卡有身份地位,行情浮夯起磅 ,袂輸簡那中狀元君臨天下咧, 佇病院有護士來包圍,咱厝內叨有媒人講親, 行破戶碇, 有影金光摪摪滾安呢 .

  給想起來, 我自從卒業之後, 有關婚事e風聲, 叨真熱真磅, 茲鄉親嗣大「三姑六婆」, 不時嘛咧猜臆, 咧放送頭, 有時講我佮東家小姐咧戀愛, 有時喊佮西家小姐, 已經訂婚矣, 甚至有e自我宣傳, 自動欲獻親獻戚, 嘛有人願意以姊妹紹介, 互我來

選擇, 另外嘛有尼姑, 願意還俗來嫁我, 嘛有厚嫁妝田園十外甲三擠欲來講親戚, 嘛有新時代新潮流e, 家己提起膽量向家母活動….安呢人群佳繹, 五花十色, 氣氛燒烈沖沖滾叨著, 古早人咧講「讀冊毋驚無好嫫,書中自有顏如玉」咁真實有影 ? 咱講實e, 我對婚事, 有四項信念, 咱心頭給掠吓定, 才來平心靜氣暗中物色哩 !

   第一  無噯娶富家千金, 無貪求嫁妝, 也叨有錢人查某孖, 驕氣目色懸(高), 靠人e嫁妝, 安呢真正無面子 .
   第二  無噯娶材貌雙全, 真出名e姑娘仔, 也叨甚出名e關係,恐驚也生活中間, 真奧合和, 圓滿逗搭 .
   第三  無噯甚媠甚美豔e姑娘, 顛倒卡愜意幽靜賢淑e村姑.
   第四  噯受過相當e教育, 來提高素質, 若有機會, 盡量來深造, 讀卡贅冊求學問安呢 .

  阮好朋友安息君(醫師) ,自來叨知影我e喟(kui4)口佮意見. 有一工給我講, 有一位少年淑女, 莊秀鸞姑娘仔, 一兩工中間, 攏吓來病院看耳空病, 汝若有意思, 叨來給偷瞻(siam)一下, 我吓使給汝逗三仝, 幫助即層姻緣, 我笑笑印講「好柴袂流過安平鎮有好對象,汝哪袂家己按算?咁講咱雙人攏仝症頭兮是毋?」 ,安息君講「無啦, 我卡愜意華麗, 活潑卡外向e姑娘仔,即位淑女e性格, 我卡袂ha4叨著 .」

   第二工, 佇姑娘仔猶未來病院進前, 我先跁到陽春樓頂頭, 無外久呤,尹老父cua3伊入來,我趕緊落樓梯,假影咧看新聞報

, 我入去診療室, 佮安息君交談e中間, 目神暗中給偷瞻(siam)一下, 也呾即位姑娘仔, 身形清標, 漢草長軂, 雖然無算國色天香, 豔氣逼人來講 ,毋閣氣質清靜, 真正空谷幽蘭, 高雅樸實單純, 無一絲仔世間浮華e習氣 .

  唉 ! 剛(daa2)見面呤, 叨互我歃(saa4極愛)入心腹矣, 真正神魂顛倒, 愛甲袂講了了; 嗯才e瞬呤, 趕緊唗尋媒人婆仔,拜託安息尹老父, 姑娘仔e阿舅 ,阮大姑仔; 全力去講親戚, 落尾也, 消息回報,講尹查某囡仔猶甚少年, 緣份e代誌慢慢才閣講 ,暫時來推辭 ,唉 !互我真正失望安呢甡 !

                           36.

  自安呢了後, 半年中間, 叨親象詩經所說「窈窕淑女,君子好逑…悠哉悠哉,輾轉反側」情境 ,真正心事空虛, 乏(ha4)甲擋袂牢,有影可憐 ! 我毋敢自命君子, 即聲代誌食力, 毋但是「輾轉反側」爾爾, 真正是規暝攏睏袂去, 有影規組害了了矣, 心肝頭真怨歎,我條件安呢袂醜, 按怎對方無欲馬上答應 ?

  咁講對方咧漲懸價, 目頭浮夯, 欲嫁大好業(額)人 ?「 紈絝子弟 」?抑是欲揀選比我卡有材情卡緣投e對象 ? 心情紛亂, 安呢烏白想, 我按怎無來接受, 病院內求愛e姑娘仔? 顛倒遂互即位小姐來漲懸價? 來為難, 伊若嫁仈人 ,咁吓比我卡好命 ? 若安呢,我嘛祝福啦,尹父母哪吓迮袂曉想啦?愈想愈亂,到時若舞甲袂偆俥,抑無 ,寧可返來娶卡合意e日本護士,來填補來安慰心情e創傷 .

   古早話咧講「山窮水盡疑無路,柳暗花明又一村」, 好佳哉無外久呤呤; 傳來好消息矣 ,女方對阮e提親, 開始有改變主意, 即聲有望矣, 互我歡喜甲袂講了了; 叨趕緊好鑼好鼓乒乓叫 ,給摧落去, 再度鼓起勇氣, 拜託尹老師吳鏡秋先生, 全力摧策來玉成即層婚緣, 吳先生嘴水好, 敖撟摵, ga毋驚艱苦以上, 即層婚緣,自那一帆風順, 雙方同意1921年6月26日訂婚, 人咧講「有志竟成,有情人終成眷屬」.

  彼个時代e訂婚禮, 真簡單, 阮干礁拜託吳老師; 用紅色籃筐, 摜送禮物佮手只金器去女方爾爾, 並無其他禮數儀式, 亦無盛大辦桌來宴請賓客, 閣卡無直接佮愛仁仔, 摯接e機會, 新郎倌嘛無去丈人兜, 吓使講真正簡化叨著, 落尾也, 我想盡辦法, 尋機會佮 伊見面 , 拄好阮台南病院e護士內底, 有人佮伊同窗兮, 佇音訊來往e中間, 好意拜託, 才破天荒約踮盧淑賢尹兜見面 .

  一下見面呤, 伊真閉su3歹勢, 我伸手給摸, 安呢閃避閣閃避, 尾也勉強牽著手盤, 袂輸簡那電著仝款, 落尾我有約伊看戲娛樂,毋閣時機保守, 丈人爸考慮再三, 宛那毋敢答應, 互我真失望 安呢, 「咫尺天涯」, 看吓著, 牽袂著, 奚叨無伊法哩 .

  為著欲達到日後生活圓滿, 培養氣質, 有給伊鼓勵, 繼續升學讀冊, 毋閣伊自小學卒業了後, 已經三年矣,書筆僬甡銹矣; 想欲閣考試, 真正硬斗, 自那佮尹父母參詳, 同意綴(de跟隨)我讀冊, 好佳哉, 另外一方面, 好友簡仁南君尹未婚妻盧氏, 宛那仝款欲教伊讀冊, 雙人一喟有伴, 自那有時瞬踮錦治尹兜, 有時踮盧氏尹兜,我含仁南君, 合齊輪番任教, 叨安呢, 二个少年

醫師, (仁南嘛佇台南病院內科服務) ,教書比看病, 閣卡熱情起磅 ,安呢年久月深真好運, 過返年1922年四月, 尹二位攏考稠台南第二高女, 佇開學彼工, 才子佳人, 雙雙對對, 氣氛迷人, 莫怪咱校長楠基 ,是嘴笑目笑真給歡喜 .

                            37.

  入學了後, 我才有機會登堂入室, 佮姑娘仔公開出出入入, 自由來往; 即四年e中間, 無論風雨燒辣, 暗時仔若有閒, 一定去尹兜, 表面上讀冊, 實在是逗陣溫純, 我佮仁南君情形肖偎, 有影仝症頭,仝公司出品e….彼時瞬, 我佮黃金火(外科) ,共同來經營共和病院,金火蹛病院內, 我蹛佇外南河讀報社e樓頂, 「讀報社」是文化協會所創辦, 「讀報所」佮「文化講座」會場,我有兼給管理, 鸞妹來訪, 有時吓到深夜, 由江福君給cua3返厝, 江福君做人忠厚, 服務文化協會, 盡責盡任, 毋閣身染肺結核病, 到四十猶抱獨身主義, 真正是可憐 .

  當時「文化協會」, 佇1924年8月, 利用歇辣(暑假)e時瞬, 踮霧峰林獻堂e萊園做會場, 舉辦「夏季講習會」, 會期一禮拜,鸞妹嘛去參加, 結束彼工, 我宛那趕到遐, 回途e時瞬; 佮陳逢源兄尹尪仔嫫, 仝齊踮關仔嶺溫泉過暝, 我佳哉吓來克服性欲, 無做出超過e行為, 毋閣佇女校方面, 雖然有風聲勃影, 毋閣對伊 ,並無啥乜處分, 算講嘛真開化真寬大, 伊佇學校, 若拄著問題疑問e時瞬, 尹導師迭迭笑伊講, 寧ko(乾脆)去問韓先生卡好勢啦 !真正是虧仙虧入腹矣 !

   1924年8月, 鄭德和佮簡錦治小姐, 踮旗山結婚; 我佮鸞妹去給祝福, 過返暝才返來, 丈姆真無歡喜, 驚也講其中有曖昧矣, 總講一世人中間, 有時吓夆嫌疑, 這宛那在所難免,…我猶未訂婚進前, 有一擺, 阮規陣朋友, 肖招去有粉味e酒家, 飲酒作樂, 深夜時分, 有人欲痚貓, 按算欲心適蹛暝東西…,毋閣干礁我拒絕, 叫老娼兮開門互我唗, 尹笑我「天下第一戇人」 ,我嘛無咧睬伊, 才無來造成錯誤安呢….毋閣有一回1921, 我24歲, 為出席醫學會, 行就台北, 會後, 一寡朋友, 肖招欲去暗間仔心適, 行踏行踏, 我因為好奇心, 加減佮尹逗陣去, 彼暝真正是火坑邊緣, 好佳哉我趕緊坎頂收腳 ,心頭捍定, 無跋落去; 自安呢了後, 頻若即方面e代誌, 我叨毋敢閣潦落即堀 .

   第五章     台灣議會期成同盟運動
             佮 治安警察法違反事件
      
                 38.

  我佇1922冬尾, 辭去台南病院e頭路, 佮黃金火兄合作, 來開「共和病院」,我主持內科,伊做外科 , 彼時瞬台灣人, 民族意識浮夯, 全島火焯興旺, 百姓不滿日本仔來tun踏, 我嘛有來加入文化協會e活動, 參加「台灣議會期成同盟會」, 即个會佇1923年2月2日, 互日本政府總督健治郎, 以治安警察法給禁止, 姑不而衷,阮捍頭e人石煥長, 2月21徙(sua)去東京重起爐灶, 尊奉林呈祿來領導 主持, 繼續來活動抗議, 即聲日本仔惱著矣, 採取強制壓霸e惡毒步, 尹佇12月初6透早呤, 來發動大規模e警察煞, 踮全島「大檢查」, 即聲掠著一千外名e政治異議者 .

  彼工才拍譜光(天亮)呤呤, 我拄好睏甲清夢好落眠, 洶洶一時間,遂有日本警察十外人,破門蹤入來厝內, 真恐怖,尹逶我押就車頂,直直駛到安平路 ,拘留踮臨時收容所遐,伊叨是即嗎e空軍病院, 日本時代e傳染病隔離病院, 彼時樓仔厝剛(daa2)砌好呤 ,油漆猶新新,阮規陣人, 夆關佇一間房間內 .

  我雖然毋知影, 互人逮捕e原因, 毋閣啞口仔食圓仔,心內有

數, 秉持鎮定e心情來應付安呢甡....另外一方面, 又閣有警察去阮兜, 強制搜查, 安呢翩箱翩桌, 規間尋透透, 叨頻若稍寡有嫌疑e書信文件, 一律紮返去警局, 絕對無諒情安呢, 我有五本秘密e日記, 嘛去互尹sa去, 彼工安呢青洶大檢查, 警方布置甲天羅地網, 真正工夫逗搭; 有e人顧厝頂, 有e人顧後尾門,互汝袂唗閃e, 如臨大敵安呢甡 .

  我夆拘留一禮拜中間, 芝沼檢查官有來訊問一擺, 才知影我是為著「台灣議會期成同盟事件」e原因, 彼擺台南市有幾十人夆掠去, 訊問了後, 隨人釋放返厝, 最後干礁偆蔡培火,陳逢源,吳海水…諸位先進, 佮我逗陣, 去夆解押去台北監獄, (金山南路二段52號) ,互汝試一下鹹汫, 知影食免錢飯e鐵窗滋味, 彼暗押解車特別踅(se3)對鸞妹尹兜, 是毋是有特別e用意? 唉, 彼時苦毋講蹤入厝內來吻別, 有影心肝頭真艱苦安呢 !

  來到台北監獄「拘留所」e地頭, 遐e監房大約5尺闊8尺長e孤房,捯爿(bing2) ,正爿,後爿攏是厚壁, 後壁e上頂頭, 留有一空,外口有鐵枝仔圍咧 ,有採光佮通風e效果, 頭前面是柴門, 厚厚也設鎖匙, 頂頭留二粒空洞, 倘互守衛仔來做監視, 倒落睏e地板邊腳,做為便所, 另外頭前厚壁e下緣, 留一空四角位, 倘接引食物便當安呢, 守衛仔監視規暝, 照番號呼喚; 我是99號,99佮久久仝音, 家己暗中咧想, 拍算關無限期矣 !

  彼瞬拄好冬尾大寒, 監房內底陰冷逼身, 好佳哉頂司有來優待, 分著5領pu色e毯仔, 普通囚犯干礁3領爾爾, 阮吓使坐咧倒咧卡自由, 其它e犯人噯跪坐四正,卡袂慣習e人, 坐無十五

分鐘爾, 叨雙腳痠軟僬麻痺, 一般罪犯噯靜坐規工, 若稍寡懶身斜體, 互守衛仔看著, 迭迭嘛夆sut扑(打) ,逐早起噯褪衫檢查歕口(肛門 ), 驚也遐暗藏物件哩, 阮嘛無來受著即款苦毒安呢, 聽兮講頂司, 以國士之禮肖款待, 佮其他罪犯無仝安呢 .

  逐早起5點起床, 暗時仔8點就眠床, 有時仔吓叫汝起床, 有時仔叫汝倒落, 者者噯聽守衛e命令, 倒落眠床時, 頭部噯面向門口, am3頸以上袂使坎稠e ,守衛仔規暝嚴格來監視,來預防囚犯自殺抑是烏白來,若無聽話, 迭迭吓夆扭扑灌水, 半夜時分, 不時吓聽著哀哭聲, 喉管滇(dii6), 真正悽慘, 簡那人間地獄咧,…阮逐工洗浴一擺, 一禮拜吓出去外口二三回行行e, 限制十分鐘爾, 守衛仔對時間 ,是節甲緪緪(an2緊) ,絕對袂凍延遷 .

                          39.

  佇內籬仔內底, 心肝頭上掛念e代誌; 叨是阮阿母佮鸞妹, 阿母歲頭卡偎六十, 為著我即擺來落獄, 精神深受打擊, 鸞妹咧讀冊,嘛有寄批來慰問, 真拍損, 茲資料攏總佇光復前 ,空襲時炸燒了了矣, 尹茲批信中間有「聽天由命」e字句, 表示時機真醜, 干礁看天公伯仔面色來撟, 真正無伊法安呢, 字句無奈, 互我記牢牢,毋敢放袂記e .

  尾也, 經過幾落擺, 檢查官佮法官訊問了後, 佮其他同志蔡培火,蔣渭水,蔡惠如,林呈祿,石煥長,林幼春,陳逢源,吳海水,王敏川,鄭松昀,蔡年亨,蔡式穀,林篤勳,石錫勳,蔡於先,林伯廷,吳清波,攏總十八个人,送交法院公判, 等到預審結束了後, 

我才夆放出來, 算起來, 自被檢舉到釋放, 大約二个半月, 出獄e時, 咱茲鄉親民眾, 炮仔是放甲乒乓叫 ,熱忱來歡迎, 才知影民氣旺盛浮夯, 志士賢達嘛「卻數」好 , 毋驚死 .

  初審公判庭, 自1924年7月25至8月27, 連開八擺, 日本貴族院議員, 渡邊律師, 佮刑法權威花井卓藏, 佮律師長尾, 永川,渡邊, 岸田原 ,等先後助辯, 8月18宣判, 被告全體無罪, 即聲三好檢查官不服, 自那提出上訴 .

  第二審佇仝年10月15, 踮高等法院覆審部開庭, 東京渡邊佮清瀨一郎, 佮一寡台灣律師, 攏強力來辯解, 指責政府當局 ,強押遐請願台灣議會者, 是一層非法e行動, 一致主張各被告無罪安呢. 10月18開庭, 29日宣判王敏川,蔡先於,吳清波,吳海水佮我,攏總五人判無罪, 鄭松均, 蔡年亨, 蔡式穀, 林篤勳, 林伯廷 六人, 判罰金一百箍, 蔣渭水, 蔡培火二人, 禁錮四个月, 蔡惠如, 林呈祿, 石煥長, 林又春, 陳逢源 五个人, 判禁錮三个月, 以上被判有罪e被告, 攏總不服, 又閣上訴, 出名e律師花頸,卓藏, 再渡來台彥辯護, 1925年1月20判決, 「上訴駁回」, 嗯才e瞬呤, 尹茲被告彼幾工, 去夆送去台北.台中,台南服刑 .

  嗣後, 茲被告出獄了後, 民氣閣卡旺盛火焯, 憤怒e民眾, 逶文化協會e講演會, 擠甲無位去; 互日本仔政府真歹壓制, 對講演者, 不時提出警告, 叫尹「注意」,「中止」,「暫時拘留」…毋閣壓迫愈嚴, 百姓e反彈愈強愈旺, 彼時港町(即嗎和平街)讀報社, 是全市資訊e神經中樞, 我睏佇樓頂, 鸞妹時常來訪,

夜深返去了後, 迭迭有日本特務, 暗中祕密跟蹤, 收集情報, 叨
頻若日本有重要人士訪台e時瞬, 尹吓對可疑人士, 暗中尾隨,監視行動, 掠伊e長短情報; 我出診病家 ,抑是夜訪鸞妹, 後面嘛有人跟蹤暗探 ,我到厝e時瞬, 伊宛那離開, 唉 ! 講起來茲特務仙仔, 嘛是「真辛苦真無閒」哩 !

  對付茲特務者, 阮茲同志內底, 宛那有人給創治, 給「惡作劇」,伊採取閃避戰術, 挑工逶前門入去, 馬上後門出去, 互特務仔sa6無摠, 呆呆柴柴踦佇暇咧煽東風, 有影真ham3 ,另外嘛有雙方互相妥協講通和, 來減輕暗中監視e「艱苦」,叨逶規工e行程來去,明白告知特務, 互伊有法度向頂司交差, 來減輕責任安呢甡 .

  1927(昭和2年)一月, 台灣文化協會,不幸來分裂, 嘛影響著咱台南所在, 「新文化協會」e會員, 強欲接收港町讀報社, 引起不滿,即聲兄弟冤傢, 日本政府暗爽在心, 真正遺憾 !仝年七月, 「台灣民眾黨」 組織成立, 我夆選做中央委員, 繼續王受祿兄之後, 擔任台南支部e主幹頭兄, 一直到1931年(昭和6年)2月18日民眾黨夆禁止為止 .

  民眾黨e政談講演會, 聽眾佳繹摪摪滾, 開會e會場, 迭迭人群阻礙袂通透, 有一擺欲借本市公會堂集會呤呤,去互警察仔干涉,我身穿白長衫, 真正至揚賭氣魄, 直接拚到警務部長室抗議, 看著伊手夯電話, 真緊張咧講話, 伊對我趕人落逐客令, 我氣憤火焯來退出,彼工是1930年10月27日, 噹時仔(原來)是霧社事件發生矣, 伊即聲搪咧大無閒, 來接聽要緊e代誌安呢 .

